








Aurkezpen-hitzak

Zinez garrantzitsuak dira, hizkuntza ororen bilakaeran, dialektologia-ikerketak. Are garrantzitsuagoak, 
zer esanik ez, euskararen kasuan, euskalkiek gorpuztu eta norabidetu baitute, urte luzeetan zehar, euskal 
hizkun-tzaren bilakaera eta ibilbidea. Horren jakitun izan da hasiera-hasieratik Euskaltzaindia, eta egiteko 
horri lotu zaio, behin eta berriro eta gogo handiz, laurogeita hamar urte eta gehiagoko historian.

Pausoak pauso, euskal dialektologiaren helburuak ororen buru, euskararen atlas linguistikoa burutzea izan 
behar zuen, ezbairik gabe. Eta horri ekin zion Euskaltzaindiak aspalditik, eta luzaroko ahaleginaren emaitza 
modura, oraintsu aurkeztu genuen haren lehen fruitu eta uzta, 1. eta 2. liburukiak. Eta oraingo honekin 
egiten dugu hirugarrena.

Hiru liburukiotan, hats luzeko lan xehe ta zehatza aurkituko du hauen orrialdeetara hurreratzen denak, 
lanean jardun duten askoren ekarria. Baditu atzean ordu askoren nekak eta lorrak, on-gaitzak eta gorabehe-
rak. Ezin bestela izan, euskararen errealitatea esamolde, doinu eta soinu askotarikoz ornitua baita, oinarrizko 
batasunaren sustraietan.

Errealitate hori bildu da, ikertu da, eta papereratu da, egungo atlas linguistiko duin batek eskatzen duen 
mailan. Ezin, beraz, aurrerantzean auzitan jarri, hau edo hura, zer non erabilia den eta zertarako, Euskal Herri 
osoa baitago, euskaldun den neurrian, hor ordezkaturik.

Metodologia ez ezik, edukia bera ere azpimarratzekoa da guztiz, hor dugulako lehen-lehenik, eta 
Louis Lucien Bonapartek egin zituen hasierako lanen ondoren, hainbat euskalariren eginahalen eta ametsen 
emaitza erabakigarri eta eredugarria.

Esan gabe doa, atlas hau egiteko bidea Euskaltzaindiak jarri badu ere, ezinean gertatuko zela Euskal 
Akademia, beste askoren laguntzarik gabe. Eskerrik beroenak guztioi (zuzendari, arduradun, taldekide eta 
bestelakoei), eta bereziki Euskadiko Kutxari, berak ahalbidetzen duelako lan mardul honen argitalbidea.

